
Arrato Ureztatzaileen Komunitateak 4.000 hektarea inguruko laborea ureztatzen du Krispiñako araztegitik 
ateratako urarekin; horretarako, bigarren garbiketa bat egiten dute, baldintza guztiak bete ditzan. 1989 eta 
1990eko lehorteak aukera izan ziren, hein batean, abian den ureztatzeko proiektua indartzeko.  
Testua: Jon Rejado. 

Hiriko ur zikinen 
jarraipen berdea

P
atata, artoa, erremolatxa, babarrunak… Gasteiz 
inguruko landa eremuan soro berdeak ikus daitezke, 
zerealaren horiaren artean. Berdetasun hori 
bermatzeko berrerabilitako ura baliatzen du Arrato 
Ureztatzaileen Komunitateak, ekainetik irailera arte. 
Krispiñako araztegitik ateratzen den ura hartu, eta 
bigarren aldiz arazten dute, aipatu komunitateak asmo 

horretarako eraikitako azpiegituran. Horri esker, hiriko eta industria 
guneetako ur zikinak garbitu, eta bigarren erabilera bat ematen diete 
inguruko landa eremuko 4.000 hektareatan, osasun berme guztiak 
errespetatuz.

Ez da berria Arrato Ureztatzaileen Komunitatearen proiektua. Jose 
Miguel Bazan aipatu komunitateko presidenteak nabarmendu du 30 
urte direla martxan dagoenetik. AMVISAk urte batzuk geroago, 
1994an, argitaratu zuen Arratori aitortutako ur emakidaren nondik 
norakoak. Horri esker Gasteizko udalerriko hemeretzi herrik, 
Zigoitiko hiruk eta Iruña Okako herri batek balia dezakete 
berrerabilitako ur hori. AMVISAren datuen arabera, urtearen arabera, 
bi eta bost milioi metro kubo ur artean hartzen ditu ureztatzaileen 
komunitateak Krispiñako araztegitik.   

Arratoko Komunitatearen azpiegitura martxan jarri zenean 
aitzindaria izan zen. Are, gaur egun ere gutxi dira halakorik egiten 
dutenak landa eremuan. 1990eko hamarkada baino lehen Amerikako 
Estatu Batuetan egiten zen, eta ideia bertatik hartu zutela azaldu 
zuten hastapenetan. Dena den, egitasmoak Araban emaitza onak 
eman dituen arren, inguruan ez da asko zabaldu. "Behar egoera bati 

Ur zikinek bigarren erabilera bat dute 
Gasteiz inguruko landa eremuetako 
soroetan./JON REJADO

aurre egiteko jaio zen, eta, 
aukera merkeena ez bada ere, 
bermatzen digu ura izango 
dugula", azaldu du Bazanek.

Lau pauso, sororako bidean
Arratoko araztegia 
Krispiñakoaren jarraipena da: 
bata amaitzen den lekuan 
hasten da bestea. Horrek bi 
azpiegituren arteko ur garraioa 
errazten du. "Azken urteetan 
Krispiñako araztegitik heltzen 
zaigun ura oso kalitate onekoa 
da, eta horrek lana errazten 
digu", azaldu du Juan Carlos 
Apilanezek, Arratoko araztegiko 
langileak. Krispiñako araztegiko 
lehen urteetan ez zen hala 
gertatzen, Bazanek gogorarazi 
duenaren arabera. Nabarmendu 
du garai batean Arratoko 
araztegiak Krispiñatik ateratako 
ura ere hartu zuela, Zadorra 
ibaira bota aurretik. 

Apilanezek azaldu du zenbait 
pauso ematen direla ura 
ureztatze sistemara bideratu 
aurretik. Hasteko, jasotako 
uraren kalitatea aztertzen dute: 
emaitzen arabera erabakiko 
dute nola tratatu ur hori. 
Ondoren, ura lehen eremuan 
sartzen da: bertan ura astintzen 
da, eta produktu batzuk 
gehitzen zaizkio, geratzen diren 
hondarrak elkar daitezen 
partikula handiagoetan. 

Ondoren, hondar horiek kentzen dira, eta, gero, are-iragazkietatik 
pasatzen da. Azkenik putzu handira heltzen da ura. "Bertan dagoela 
kloroa gehitzen zaio, eta ur-ponpa bidez ureztatzera bidaltzen da", 
gaineratu du Apilanezek.

Hartzen duten ur guztia ureztatzera bideratzen da; ez zaio beste 
erabilerarik ematen. Edonola ere, noizbait ur apur bat badago sobera, 
Mandoia herritik gertu dagoen erregulazio putzura eramaten dute. Ur 
biltegi hori araztegia baino 110 metro gorago dago. "Putzu hori beti 
mantentzen dugu erditik beteta, sistema osoan presioa mantentzeko 
lagungarria baita", argitu du Apilanezek. 

Lehorte garaietatik, aukera
1989 eta 1990ko lehorteek ahalbidetu zuten, hein handian, martxan 
dagoen ureztatze proiektua. Urte horietan administrazioak ura 

Arrato Ureztatzaile Komunitatearen 
araztegiaren eraikina./ JON REJADO 

Garbitutako ur putzu handia eta 
ur-ponpa./ JON REJADO



ALEA 7

garraiatzeko hodi handi bat jarri 
zuen Langraiz eta Abetxuku 
artean. Tutu horrek hainbat soro 
zeharkatu zituen, eta, lehortea 
amaituta, soro horietako jabeek 
pentsatu zuten azpiegitura horri 
beste erabilera bat ematea: 
Tresponde eta Mendarozketa 
arteko lurrak ureztatzeko 
baliatzea. "Zentzu batean 
behintzat lehorteak mesede egin 
zigun, ureztatzeko hodi nagusia 
administrazioak jarri baitzuen", 
gogora ekarri du Jose Miguel 
Bazan Arrato Ureztatzaileen 
Komunitateko presidenteak. 

Ordura arte apenas ureztatzen 
zen lur eremu hori. Batetik, ia 
ez zegoen Zadorra ibaiko ura 
erabiltzeko baimena zuen herririk. "Ebroko Konfederazio 
Hidrografikoak eman behar dizu ibaiko ura baliatzeko baimena, 
eta hori lortzea ez da lan erraza". Bestetik, baimena izan arren, ez 
zen erraza ura eramatea ubidetik hiru edo lau kilometrora 
kokatutako soroetara. Horren ondorioz, oso mugatua zen erein 
zezaketen laborea, Bazanek azaldutakoaren arabera: zereala. 

Garia eta garagarra ez beste zerbait ereiteko, bi aukera zeuden: 
iturriko ura baliatzea ureztatzeko, edota ezkutuan baliatzea ibaiko 
ura. Gasteizko ur zikinen berrerabilerari esker, ordea, aukera 
zabalagoa dute inguru horretako laborariek. "Patata, erremolatxa, 
artoa, babarrunak… Askoz gauza gehiago erein eta landa 
dezakegu; dena den, ezin ahaztu merkatuak ere baldintzatzen 
duela landatuko dugun hori", zehaztu du Bazanek. Edonola ere, ez 
da arraroa uraza soroak ikustea Gasteizko ipar-mendebaldean.

Etorkizunera begira ez dute asmo handirik. "Orain arte bezala 
mantentzearekin, pozik!", barre egin du Bazanek. Edonola ere, 
proiektu garrantzitsuak dituzte epe laburrean. Argindarraren 
faktura urritzeko proiektu bat hasiko dute aurki. Argindarra 
ekoizteko planta fotovoltaiko txiki bat jarriko dute, ur-ponpa bat 
hornitzeko. Juan Carlos Apilanezek azaldu du argindarra dela 
Arratoko Ureztatzaileen Komunitateko gastu nagusia, ur guztia 
ponpa bidez mugitzen baita. "Eguzkiak gehien jotzen duenean 
dago ur behar gehien, eta azpiegiturak lagunduko digu gastua 
murrizten". 

Horrez gain, planta fotovoltaikoak lagun diezaieke urte osoan 
hodi nagusia urez beteta izaten. "Neguan lursailak tratatzen 
ditugu, eta horretarako araztegiko ura baliatu badezakegu ez dugu 
zertan erabili beharko hornikuntza sare orokorreko ura", azaldu du 
Bazanek. Horrek lagun dezake Gasteizko ingurua, 2012ko 
Europako Green Capital-a, berde mantentzen, eta landa eremua 
laguntzen. "Garia, garagarra, oloa… ureztatzerik gabe Gasteiz 
ingurua Gaztela-Mantxaren modukoa litzateke. Urak bizia ematen 
dio inguruari". 

Juan Carlos Apilanez araztegiko langilea 
eta Jose Miguel Bazan Arratoko 
komunitateko presidentea. JON REJADO

"AZKEN URTEETAN 
KRISPIÑAKO 
ARAZTEGITIK HELTZEN 
ZAIGUN URA OSO 
KALITATE ONEKOA DA"   
JUAN CARLOS APILANEZ

"BEHAR EGOERA BATI 
AURRE EGITEKO JAIO 
ZEN, ETA URA     
IZANGO DUGULA 
BERMATZEN DIGU" 
JOSE MIGUEL BAZAN

Protagonista

J
azza ezinbestean uztailari lotuta joan da 
Gasteizen urteetan, eta aurten ere hala 
izango da Jazzaldirik izango ez bada ere. 
Gainontzeko hilabeteetan, ordea, ez 
dago garai bateko lehorterik, besteak 
beste, Jesus Guridi kontserbatorioko 
Jazz Uhinak egitasmoa eta Alde 

Zaharreko Dazz klubak eskaintzen duten 
kontzertu sortagatik. Hain zuzen, bost urte beteko 
ditu abenduan Beñat Lasagabasterrek (Arrasate, 
1976) gidatzen duen Aiztogile kaleko tabernak, eta 
dagoeneko letra larriz idatzita dator musikari eta 
musikazaleen agendetan.   
Laster bost urteko ibilbidea beteko duzu Dazz-ekin eta 
jazz kontzertuekin. Nolako bidea izan da?
Sorpresa bat izan da. Bagenekien jazz hutsune bat 
zegoela Gasteizen. Uztaileko Jazzaldiarekin 
ematen du jazzaren hiriburua garela, baina gero 
lehorte bat dago urtean zehar, eta hori bete nahi 
genuen. Jon Robles saxofoi jotzaile 
gasteiztarrarekin hasi ginen, eta poliki-poliki 
bateko eta besteko musikariak izan dira, eta 
izugarria izan da emaitza. Pozgarria da izan duen 
erantzuna publikoaren aldetik eta baita 
musikarien aldetik ere. Ahoz ahokoaren bidez 

ezagun egiten joan da Dazzen eskaintzen duguna, 
eta orain musikariak haiek dira bueltatzeko gogoz 
deitzen dutenak.
Zein da tamainako musikariak erakartzeko sekretua?
Sekreturik ez dago. Nik ematen diet beste edozein 
tokitan neuk jaso nahiko nukeena. Lekuaren 
goxotasuna, ikusleen harrera ona, errespetua... 
Gauzak bihotzetik egin behar dira, eta dirua albo 
batera utzi; batzutan ekonomikoki irabaziko duzu 
eta beste batzutan ez, baina beste maila batean 
beti irabaziko duzu. Guk jazzarekin ez dugu 
irabazten, eta datozen musikariek ere ez dute 
diruagatik egiten, askok euren katxearen azpitik 
kobratzen dutelako, baina etorri eta berriro 
bueltatu nahi dute. Gutxieneko berme batzuk 
ematen dizkiegu: afaria, ostatua, ordainsari txiki 
bat... eta desiatzen daude bueltatzeko. 
Sari bat ere jaso duzue egindako lanagatik.
BBK Jazz sari berezia eman ziguten, joan den 
azaroan, bertan egindako lana eta 
programazioagatik. Eta horrek ere, noski, lanean 
jarraitzeko indarra ematen du. Bultzada bat da.      
Askok jazza deskubrituko zuten Dazzen.
Askotan gertatu da halako musika entzutera 
ohituta ez dagoen jendea tabernatik pasa eta 

"Jazz hutsune bat 
bete nahi genuen, eta 
izugarria da emaitza"
BEÑAT LASAGABASTER DAZZ-EKO ARDURADUNA

Gasteizko Jazzaldirik gabe, aurten Dazz Jazz jaialdia izango da jazzaleen uztaileko hitzordu nagusia 
hiriburuan; pandemiak taberna barruko kontzertuak geldiarazi baditu ere, hurrengo egunetako 
emanaldietarako beste areto bat topatu du Lasagabasterrek gidatutako egitasmoak.
Testua: Anakoz Amenabar. 

engantxatzea. Lehenengo aldiz tabernara sartu, 
kontzertu batez gozatu eta harrapatuta geratzea 
ikusitakoarekin. Normalean betiko musikazaleak 
ditugu, saio guztietara datozenak, eta baita 
musikariaren arabera gerturatzen direnak ere. 
Euskal Herri osotik datoz zaleak. Egia esan, 
Dazzekin lortutakoa ez nuen imajinatzen 
hasieran; jazzale talde bat bildu eta osatu den 
familia osatzea.    
Zein kontzertuk sortu du ikusmin handiena? 
Besteak beste, Ben Sidran izan dugu gurean, eta 
horrek arreta handia piztu du; AEBetako 
produktore ezaguna da, The Rolling Stones edota 
Eric Claptonentzako gauzak egin dituena, 
pianista… Pandemiaren arabera ikusiko dugu, 
baina baliteke azaroan berriz ere etortzea. 
Estatura etortzen da tarteka, eta Gasteizera etorri 
nahi izaten du, Madril eta Bartzelonarekin batera.  
Jorge Pardo ere izan dugu, beste hainbaten 
artean, oso gustora izan zen eta uda honetan 
etortzea zen, baina ezin izan du datengatik.
Zein da kontzertuak antolatzeko irizpidea?
Gustu pertsonalen araberakoa izaten da, baina 
saiatzen naiz askotariko musikariak ekartzen eta 
oreka bat mantentzen. Instrumentuak eta estiloak 

errepikatu ez daitezen eta monotonoa izan ez 
dadin aldatzen joaten gara. 
Bertako musikariak ere maiz dira protagonista 
Dazzeko taula gainean. 
Askotan bertakoa izateagatik gutxietsi egiten 
ditugu, eta etxean duguna ez dugu apreziatzen.
Harrobi ona daukagu, eta ezagutu behar dugu: 
Iñigo Ruiz de Gordejuela, Juan Sebastian Vazquez, 
Adrian Fernandez... Oso gazteak dira, baina 
etorkizun handiarekin.  
Eta ostiralean hasita, Dazz Jazz jaialdia. 
Gogor egin dugu lan aurrera ateratzeko, eta 
hasieran ezinezkoa zela zirudiena posible izan da, 
Gasteizko Udalaren zein Vital Fundazioaren 
laguntzarekin. Aurrera atera dugu, eta oso pozik 
gaude. Kartel handi batez gozatzeko aukera 
izango dute musikazaleek, eta sarrera txiki bat 
ordainduta gainera.  
Zein nabarmenduko zenuke kontzertuen artean? 
Beharbada Dazzeko lagun mina den Michael 
Olivera bateria jolea aipatuko nuke. The Cuban 
Jazz Syndicate taldearekin izango da, eta oraingoz 
arrakasta handiena duena; hauteskunde egunean 
dator eta ia agortu dira sarrerak.
Gasteizko Jazzaldira gerturatu ohi zara?

Abenduan bost urte beteko ditu Aiztogile kaleko Dazzek, eta gidari lanetan Beñat Lasagabaster. ERLANTZ ANDA 

Protagonista

Bai, joaten naiz. Musika betidanik gustatu izan 
zait, eta jazza denborarekin apreziatzen hasi naiz. 
Jazzaldia gustatzen zait, halakoak urte osoan 
zehar ikustea gustatuko litzaidakeen arren, eta ez 
uztaileko egun hauetan bakarrik. Neguan 
kontzerturen bat agian, baina ez dago nire esku.  
Irudikatzen duzu zure burua Gasteizko Jazzaldia 
antolatzen?
Ez, ez. Nire lekua Dazz da, hau da nire kluba.
Euskal Herrian bada halako txokorik? 

Urte askoan Donostian Altxerri izan da, baina 
azkenaldian turistari begirako programazioa 
egiten ari dira eta maila jaitsi dutela uste dut. 
Bilbon, berriz, Bilbaina Jazz Club dute, 
bazkideentzako saioak; ez daukate areto finkorik 
eta horren bila ari dira. Programazio itzela 
daukate, hori bai. Estatu mailan, berriz, Madrilgo 
Cafe Cetral eta Cafe Berlin dira nire erreferentzia 
nagusiak. 
Nor ikusi nahiko zenuke Dazzen?
Beti esaten dut: Silvia Perez Cruz. Kontaktuan 
izan gara, eta badakit berari gustatuko litzaiokeela 
etortzea, baina datengatik eta managerrarengatik 
oraingoz ez da posible izan. Halako leku txiki 
batean Silvia Perez Cruz izatea sekulakoa 
litzateke; ohituta daude kontzertuak antzoki 
handietan egitera, eta estimatzen dute noizean 
behin halako areto txikietan izatea. Martirio ere 
gustatuko litzaidake; jazz gauza ederrak egin ditu 
Jorge Pardo eta Chano Dominguezekin. Eta, hain 
zuzen, martxoaren 15ean izan behar genuen 
gurekin Chano Dominguez, pandemiarengatik itxi 
baino lehenago...
Nola eragin dio urteko programazioari pandemiak?
Ia urte guztia lotuta genuen. Putada bat izan da. 
Moises Sanchez pianista, Negronis Trio, Ben 
Sidran... Orain Dazz Jazz jaialdia egingo dugu, 
Vital Fundazioaren aretoan, baina Dazzen ez 
dakit noiz izango den posible berriz antolatzea. 
Nola egin aztertzen ari gara. Segurtasun neurriak 
hartuta, beharbada 30 bat lagunentzako 
kontzertuak izan behar dira, eta ez dakit horrek 
merezi duen.
Nolako hilabeteak izan dira Dazzentzat?
Gogorrak. Informazioaren ordez, desinformazio 
ugari izan dugu, noiz eta nola hasi behar genuen 
jakin gabe... Ahazteko modukoa izan da. Eta 
horretan ari gara, zerotik hasten. Gure asmoa da 
posible den momentuan programatzen hastea, 
aforo txikiarekin agian, sarrera kobratuta 
beharbada... Dazz Jazz jaialdia nola ateratzen den 
ikusiko dugu, eta tabernan programatu ezin bada, 
nire asmoa beste aretoren batean antolatzea da, 
udazken edota neguan kontzerturen bat 
programatzea beharbada.
Deskubritu duzu musikaririk hilabete hauetan?
Aurretik ezagutzen nuen, baina konfinamenduan 
asko jarraitu dut Marco Mezquida. Gurean izateko 
zortea izan genuen, gainera; sorpresaz etorri zen 
behin, eta abesti bat ere jo zuen tabernan. 
Izugarria litzateke hemen kontzertu bat 
eskaintzea. 

"ASKOTAN GERTATU DA JAZZERA 
OHITUTA EZ DAUDENAK HEMENDIK 
PASA ETA ENGANTXATZEA"

"TABERNAN PROGRAMATU EZIN 
BADA, BESTE ARETO BAT IZAN 
DAITEKE AUKERA" 

Dan Barrett & Enric Peidro quintet. DAZZ 

Aiztogile kaleko tabernatik 
kanpo bada ere, jazz 
proposamenekin dator 
hurrengo egunetarako Dazz 
kluba. Hilaren 10etik 14ra 
bitartean, Vital Fundazioaren 
Dendarabako aretoa hartuko 
dute jazz soinuek. 

Raynald Colom Triorekin  
hasiko da Dazz Jazz jaialdia, 
ostiralean. "Frantziako tronpeta 
jole ezaguna da Raynald 
Colom, Europako tronpeta jole 
onenetako bat", azaldu du 
jaialdiko arduradun Beñat 
Lasagabasterrek. Gonzalo del 
Val bateria eta Jordi Gaspar 
kontrabaxuarekin batera 
arituko da.

Larunbatean, Kubako 
Roman Filiu saxofoi jolearen 
txanda izango da. "Chucho 
Valdesen taldekidea izandakoa 
hainbat urtetan, hainbat sari 
dituena... deitu eta pentsatu 
gabe esan zuen etorri nahi 
zuela". Ivan Lewis eta Javier 
Moreno izango dira harekin.

The Cuban Jazz Syndicate 
taldeak hartuko ditu igandean 
Dendarabako taulak. Dazzen 
ezaguna den Michael 
Oliverarekin batera, Miryam 
Latrece (abeslaria), Carlitos 
Sarduy (tronpeta), Ariel 
Bringuez (saxoa) eta Yarel 
Hernandez (baxu jolea) izango 
dira antzokian.

Felix Rossy tronpeta eta Toni 
Saigi pianoa elkartuko ditu 
jaialdiak astelehenean, eta 
Roberto Pacheco (tronboia), 
Miguel Sempere (baxua) eta 
Luis Regidorrekin (gitarra) 
emango diote amaiera 
jaialdiari, asteartean. Kontzertu 
guztiak 20:00etan izango dira, 

eta bost euroan eros daitezke 
sarrerak Dazzen bertan.  

Garage
Jazzak ez du etenik izango 
hurrengo egunetan. Dazz 
tabernak antolatutakoarekin 
batera, hurrengo astean, 
hilaren 17tik 19ra bitartean, 
Jazz VG Club izeneko zikloa 

izango da Gasteizko Jazzaldiak 
antolatuta, ohiko jaialdi 
handiaren lekuan. Besteak 
beste, Ernesto Aurignac saxoa 
eta Javier Moreno kontrabaxua 
izango dira; Charlie Parker 
omenduko du lehenengoak, 
eta 'In sides' lana aurkeztuko 
du Morenok. Garage aretoan 
izango dira kontzertuak.  

Eta hiriburutik kanpo ere 
izango da jazzik. Agurainen 
ohiko Jazzherrian zikloarekin 
gozatzeko aukera izango da, 
besteak beste, Still River, Iker 
Piris & His Dual Electras eta 
Last Infusion taldeekin. 

Hilaren 12an izango da The Cuban Jazz Syndicate. MICHAEL OLIVERA

JAZZ VG CLUB ETA 
JAZZHERRIAN IZANGO 
DIRA UDAKO MUSIKA 
ZIKLOEN ARTEAN

Jazzarekin, udako hamaika hitzordu

Roman Filiu. ROMAN FILIU TRIO Felix Rossy. FELIX ROSSY TRUMPET

U da da, eta bero dago. Ordu luzez kanpoan, aire zabalean, 
egon eta gero, dutxa hartu eta azala hidratatzea komeni da. 
Aloe lozioa hartu, potoa ireki eta... hara! Usain ezagun bat! 

Sinestezina badirudi ere, Meanoko okindegian ikusi dut neure 
burua, txikitan, amonaren eskutik helduta, usain bera darie-eta 
lozio horri eta Bernedoko mendatea jaitsi eta Arabako Errioxari 
begira dagoen herrixka horretako okindegiari. Meanon gelditu eta 
ogia erosteko ohitura genuen Amurriotik Kripanera egiten genituen 
bidaietan. Amona ere gurekin etortzen zen batzuetan, eta hango 
etxeko andrea ezaguna zuenez, kuku bat egitera sartzen zen. Hari 
ilusioa egiten ziolako gelditzen ginen, eta, zer demontre, Meanoko 
ogi sobatua izugarri gustatzen zitzaigulako (eta zaigulako).

Usaina gai omen da garuneko alderdi emozional guztiak 
konektatzeko. Indar handia dauka gu iraganera eraman eta 
nostalgia pizteko.

Musikak ere bai, agidanez.
Horregatik, jakin dudanean Ennio Morricone hil dela, eta 

albistegietan hark konposatutako soinu bandarik ezagunenak 
entzutean, nire garuneko amigdala edo dena delakoa piztu egin da 
(aloe lozio haren usainarekin gertatu bezalaxe), eta hantxe ikusi dut 
neure burua, sofan, umea nintzela, eta artean zinema zer demontre 
zen jakin gabe, pontxo xelebre samar bat soinean zeraman tipo argal 
bati begira. Oraindik Madison Countyko zubiak igaro gabe zituen, 
ikusi dudan western ederrenetako bat zuzendu gabe zeukan eta 
Gran Torino bat gidatzeko urte asko falta zitzaizkion.

Gerora etorriko ziren jesuita guapo-guapo haiek, Amazonian, eta 
Novecentoko eszena ikonikoak (ikusi nuenetik, Donald 
Sutherlanden aurpegia du niretzat faxismoak). Eta denak Ennioren 
melodia gogoangarriek lagunduta.

Eta zer esan Cinema Paradiso filmaren soinu bandaz? Entzuten 
dudan bakoitzean oilo ipurdia jartzen zait. Zenbat aldiz ez ote 
dudan abestu Joxe Ripiauk egin zion bertsio eder hura. "Paradisu 
zineman ikusiko gara. Leku hau ametsak forjatzen diren 
materialarekin eginda dago".

Horixe da, bai, zinema-areto bat: amesteko, bidaiatzeko, 
gozatzeko toki paregabea. Magia sortzen da zinema-areto batean, 
eta horretan ezinbestekoa izan da Ennio Morriconeren ekarpena.

Zinema maitatzen lagundu digu haren musikak, eta horregatik: 
eskerrik asko, Ennio, bihotz-bihotzez.  

"HORIXE DA ZINEMA-
ARETO BAT: AMESTEKO, 
BIDAIATZEKO, 
GOZATZEKO TOKI 
PAREGABEA"

Ennio

IRATI MARAÑON
ITZULTZAILEA

Covid 19 aitzakiarik ez, 
kalitatezko hezkuntza 
publikoa!

ANDER RICO, ALAITZ LARRAÑAGA ETA 
JULENE LAZKANO
GASTEIZKO IRAKASLE TALDE BATEN IZENEAN

Gizarte honetako beste 
sektoreetan bezala, osasun 
larrialdiak sortarazitako 
salbuespen egoerak hezkuntza 
komunitatea ere bete-betean jo 
du. Egun batetik bestera 
hezkuntza komunitate osoa 
egoera berrira moldatu behar 
izan da. Eta horretarako, langile, 
familia eta kideok, eskura 
genituen baliabide pertsonal 
zein pribatu guztiak abian jarri 
ditugu.

Martxoaren 12ko sailaren 
agirian agindua argia izan zen: 
hezkuntza modu telematikoan 
jarraitu eta bermatuko zela. 
Ordea, hori burutzeko 
baliabideak eta beharrezko 
plangintzak ez genituen ikusi ez 
orduan ezta orain ere. 
Lehenengo unetik ikusi eta 
somatu genuen neurri bakarra 
ehunka ordezkoen kontratazio 
etetea izan zen. 

Lanean jarraitu genuenok 
eskura genituen baliabide 
guztiak erabili ditugu hezkuntza 
eskubidea berma zedin: ordu 
gehigarriak, egokitzapenak, 
telefono eta baliabide digital 
propioak,  premia bereziei eta 
etxeko egoerei moldatzea, etab.

Hala ere, oraindik gobernu 
buru diren zenbaiten mezu 
iraingarriak jaso behar izan 
ditugu, "gainontzekoak bezala 
berriz lanean hasi beharko dira" 
besteak beste. Argi utzi nahi 
dugu gure lana ez dela sekula 
eten, eta hezkuntza 
telematikoko eredu honek 

aurrera egin badu, gure lan 
gehigarriari eta egokitzapenei 
esker izan dela. [...] 

Egoera lazgarri honen 
aurrean, zalantzak, gabeziak, 
aldarrikapenak plazaratu nahi 
ditugu, Hezkuntza Sailaren 
aldetik datozen proposamenak 
hitz hutsak izaten ari direla 
agerian uzteko.

Datorren ikasturteari begira,  
eta orain arte izan dugun 
egoerarekin ere, Covid 19a 
desagertuko balitz ere ez 
genuke "betiko 

normaltasunez" ikasturtea 
hasiko, kontuan izanda 
ikasleen arteko arrakala eta ez 
ohiko egoera bera. Zoritxarrez, 
Covid-19ak irailean zein 
datorren ikasturtean gurekin 
jarraituko du. Hortaz hauek 
dira gure proposamen argiak:

-Ordezkagunea 
normaltasunez berriz martxan 
jartzea, ikasle eta familien 
eskubideak bermatu eta 
langileon hitzarmen eta 
eskubideak errespetatu 
daitezen.

-Ordezkoen kontratazioa 
eten barik, ratioak erdira jeitsi 
eta jadanik areagotu diren 
hezkuntza premia bereziei 
aurre egiteko irakaslegoaren 
kontratazioa suspertzea 
eskatzen dugu.

-Umeen eta langileen 
beharrak eta hezkuntza 
premiak asetuko dituzten 
ganorazko baliabideak 
aurreikustea eta bermatzea 
(ordenagailuak, gela 

gehigarriak, espazio irekien 
erabilera eta giza baliabideak).

-Hezkuntza telematikoa 
bermatzeko beharrezko 
baliabideen inguruko  
proposamen argi eta eraginkor 
bat eskatzen dugu, langile eta 
familiak artatzeko eta arrakala 
digitala ekiditzeko.

-Erakundeen aldetik ahalik 
eta argibide gehien exijitzen 
dugu. Erabakietan hezkuntza 
komunitateko kideon parte 
hartzea: osasuna, ongizate 
emozionala, kontziliazioa eta 
ikasleen garapen iraunkorra 
ziurtatu dadin.

Ez digu balio sailburuaren 
aldetik inolako planik 
proposatu gabe eskolara itzuli 
behar izatearen agindua 
jasotzeak. Ez digu balio ezta 
ere epidemiologia kudeaketa 
bat diseinatzeko inolaz ere 
prestaturik ez dauden 
zuzendaritza taldeen eta 
langileen gain eskolak berriz 
zabaltzeko erantzunkizuna eta 
zama jartzeak. [...] 

Garaiok, garbi utzi digute 
bizitzak eta duintasuna 
erdigunean jartzen dituzten 
ereduak bermatu behar 
ditugula: familia kontziliazioari 
begira, umeen garapen 
integralari begira, hezkuntza 
komunitate osoaren 
ongizateari begira, elkar 
zainduz norbanakoa zaintzeko. 

Finean, subjetuekin lan 
egiteko subjektuak behar dira. 
Eta erantzunak behar ditugu 
denon artean eraikiz, 
komunitate bat baikara. 

GUTUNAK

"EZ DIGU BALIO INOLAKO 
PLANIK PROPOSATU GABE 
ESKOLARA ITZULTZEKO 
AGINDUA JASOTZEA"

BIDALI ZURE GUTUNA: 
erredakzioa@alea.eus
Testuarekin batera bidali izen-abizenak eta 
NAN zenbakia. ALEAk eskubidea du gutuna 
laburtzeko eta alea.eus-en argitaratzeko.

ALEA 13

#Morricone

T ronpeta ikasten hasi 
zen Ennio Morricone, 
aitak jotzen zuen 

instrumentua, eta laster 
nabarmendu zen sortzaile 
bezala. Ibilbide luzean zehar, 
500 bat pelikularentzat sortu 
zuen musika, maisu-lan ugari 
tartean. Cinema Paradiso; 
Once Upon a Time in 
America; The Good, the Bad 
and the Ugly; The Mission; 
Novecento... 1970eko 
hamarkadarako mundu osoko 
musikagilerik ezagunenetako 
bat bilakatu zen, eta 
zinemaren historia, ziurrenik, 
nekez uler daiteke haren  
soinu bandarik gabe. 

@ANAMENABAR

SAREAN Nik Nicola Sacco eta Bartolomeo Vanzettiren 
omenez egindakoa dut gustokoen; Joan 
Baezekin batera egin zuen. 1971ko 'Sacco e 
Vanzetti' filmeko soinu bandan azaltzen da. 
Maisulana.

IKER BIZKAR
@GARAikerbizkar

Hiperbolerako joera nabaria duen sasoia bizi 
dugu; aise erabiltzen ditugu 'tzarra', handia 
bezalakoak... Oraingoan uste dut ondo justifikatua 
dagoela, edo bogako hitz bat erabiliz, 'pertinentea' 
dela. Handia, musikaritzarra. Bakana.

GORKA 
EROSTARBE
@gerostarbe1

Nork bere faboritoa izango du: nik Cinema 
Paradisoren colonna sonorak eragiten didan 
min gozoagatik eskerrak zor dizkiot 
Morriconeri. Ciao, maestro.QUARANTA-

ZORTZI
@quarantazortzi

Ezagutu gabe, Morriconeren (eta besteren) 
lanak buruz ikasarazi zizkigun musikako 
(ordezko) irakasleak. Ez dakizue zer gorroto 
hartu nien... entzuten hasi nintzen arte. Bere 
lanak betiko izango ditugu

EMILIO DE 
ROCCAMORA
@eroccamora

Paradisu Zineman ikusiko gara...
Agur #EnnioMoricone

FERMIN 
MUGURUZA

@muguruzafm

Santikurutze Kanpezuk zebrabide berria du Macaria Iriarte plazan; 
Mendialdea IPI Gurasoen Elkartekoek umeekin batera egindako 
zebra bide koloretsua da, sexu eta genero aniztasunaren alde. 
Hasiera batean, iazko ikastetxeko jaian egitekoa zen, baina egural-
diak asmoa zapuztu zuen. Neguagatik lehenengo eta konfinamen-
duagatik beranduago, atzeratzen joan da egitasmoa; baina, ozto-
poak oztopo, zebrabidea amaitzea lortu dute Sexu Askapenerako 
Nazioarteko Egunerako. Asteon bigarren bat margotuko dute, 
DBH-ko eraikinaren parean, lagun guztiak ongi etorriak direla 
agerian uzteko.  Argazkiak: Mendialdea IPI Gurasoen Elkartea. 

Ikastetxeetan ere denak dira ongi etorriak

Bidali zure 
argazkiak testu 
labur batekin: 
erredakzioa@alea.
eus

IRUDITAN

MIKEL BURUAGA GASTEIZ
Zalantzarik gabe, uztailaren 12ko 
hauteskundeak arabarren histo-
riako hitzordurik bitxienetako bat 
izango dira. Datorren igandean, 
258.851 arabar daude hautetson-
tzietara deituta, lurraldean egon-
go diren 99 hauteslekuetako 426 
mahaietan bozkatzeko.

Ez da bozkatzeko ordutegirik 
egongo, maskara jantzita erama-
tea derrigorrezkoa izango da, eta 
nortasun agiria inori eman gabe 

erakutsi beharko da hauteskunde-
mahaian; betiere, pertsonen ar-
teko 1,5 metroko distantzia man-
tendu beharko da. Boto-emaileek 
zuzenean sartuko dute gutun-
azala hautetsontzietan, eta gel 
hidroalkoholikoa erabili beharko 
dute sarreran eta irteeran.

Hauteskundeak udan ospatzeak 
eta osasun egoerak berak posta 
bidezko botoan eragin nabarme-
na izan dute: 16.114 arabarrek 
eskatu dute posta bidez bozkatu 

ahal izatea; 2019ko azaroaren 
10ekoaren bikoitza, baina apiri-
laren 28koaren erdia.

Atzerrian dauden hainbat hau-
teslek epez kanpo jaso dute pos-
ta bidez bozkatzeko pasahitza. 
Gainera, Hautesle-erroldaren 
Bulegoaren Arabako Ordezkaritzak 
baieztatu du ohiko boto eskaeren 
%56 inguru izapidetu direla.

Bost alderdi, EAJ nagusi
Aurreikuspenen arabera, Araban 
aurkeztu diren 14 alderdietatik 
bostek dute ordezkaritza lortzeko 
aukera gehiago: EAJ, EH Bildu, 
PSE-EE, Elkarrekin Podemos-
Ezker Anitza eta PP+Cs. Aukera 
gutxiagorekin, VOX; hala ere, az-
ken inkestek Legebiltzarreko atea 
ireki diote alderdi ultraeskuinda-
rrari. Eta Equo-Berdeak, orain 
arte Elkarrekin Podemos koali-
zioko kidea zena, bakarrik eta 
aukera gutxirekin aurkeztu da.

EiTB Focusen hamahirugarren 
inkestaren arabera, Iñigo Urkullu 

VOXen balizko 
agerpenari so 
Igandean ospatuko dira Eusko Legebiltzarrerako hauteskunde 
autonomikoak. Pandemiaren osteko ezohiko egoerak eta VOX alderdi 
ultraeskuindarraren balizko agerpenak markatuko du hitzordua.

Araban aurkeztu diren 14 alderdietatik bostek dute ordezkaritza lortzeko aukera gehiago. ALEA

zerrendaburu duen EAJk arabarren 
boto gehienak (%32,4; 2016an, 
%28,2) eramango ditu berriz ere, 
Espainiako eskuinaren behin be-
tiko hondoratzearen kontura. 
Eserleku berri bat edo bi lor di-
tzake: 9 eta 10 ordezkari artean. 
Jeltzaleek enpleguaren susperral-
dia eta ekonomia gaietan zentra-
tu dute 428 orrialdeko Euskadi 
Zutik programa.

EH Bildu, bigarren indarra
Mikel Otero zerrendaburu duen 
EH Bilduren igoera ere aurreikus-
ten da, eta bigarren indarra izan-
go litzateke. EiTB Focusen arabe-
ra, ordezkaritza mantenduko luke 
(5 eserleku). Vocento Taldeak 
argitaratutako beste inkesta batek 
–igandekoa–, ordea, emaitza bai-
korragoa ematen dio (botoen 
%20,2; 2016an, %17,9): 2016an 
baino ordezkari bat gehiago lor-
tuko luke EH Bilduk (6 eserleku). 
8 puntutan banatutako hautes-
kunde-programa daramate subi-
ranistek: besteak beste, enplegua, 
gizarte-politikak, osasuna, hez-
kuntza, erabakitzeko eskubidea 
eta etxebizitza ditu ardatz.

Gloria Sanchezen gidaritzapeko 
PSE-EE hirugarren indarra izan-
go dela ondorioztatu du EiTB 
Focusek: botoen %16,8rekin, or-
dezkari bat gehiago lor dezake (4 
eserleku). Laugarren indarra El-
karrekin Podemos-Ezker Anitza 
izango litzateke, Gustavo Angulo 
zerrendaburu duela. Bost puntu-
ko beherakadarekin (botoen 
%11,2), eserleku bat galduko luke 
Araban. 

Azkenik, bosgarren indarra iza-
tera eramango lukeen zorigaiz-
toko emaitza aurreikusten da 
PP-Cs koalizioarentzat, 3 eserle-
kurekin. Bi alderdiek botoen %21,8 
batu zuten 2016an, baina, EiTB 
Focusen arabera, koalizioaren 
botoak %10,9ra arte jaitsiko lira-

teke oraingoan, eta bi eserleku 
galduko lituzke PPk.

VOXen agerpena
Eusko Legebiltzarrean sartzeko, 
botoen %3 lortu behar da Araban. 
Hala ere, EiTB Focus zein Vocen-
to Taldearen inkesten arabera, 
Santiago Abascalen VOX alderdi 
ultraeskuindarra ordezkari bate-
kin sar daiteke datorren igandean, 
Araban lortutako botoei esker.

VOXen hauteskunde-kanpainak 
oihartzun mediatiko handia izan 
du, eta protesta zein istiluak era-
gin ditu Euskal Herriko zenbait 
herritan. Arabako zerrendaburua 
Amaya Martinez Grisaleña da, La 
Jungla arma-dendako arduradu-
na; Gasteizen –Adurtza auzoan– eta 
Logroñon ditu dendak.

Vocento Taldearen igandeko 
inkestaren arabera, VOX EH Bilduk 
Araban lortu dezakeen seigarren 
eserlekua kentzetik boto gutxi 
batzuetara egon daiteke; behar-
bada, 300 boto baino gutxiagora. 
Izan ere, EH Bilduk botoen %20
,2 lortuko luke, baina ultraeskuin-
darrak botoen %3 gainditzetik 
hurbil daude.

EH Bilduren eta Espainiako es-
kuinen arteko hirugarren norgehia-
goka izango da aurtengoa. 2019ko 
apirilaren 28ko hauteskundeetan 
EH Bilduk ordezkaririk gabe utzi 
zuen PP Araban; 384 botok Javier 
Maroto Kongresutik kanpo utzi 
zuten. Sei hilabete beranduago, 
azaroan, Iñaki Ruiz de Pinedok 
PPren ordezkari Marimar Blanco 
utzi zuen Kongresutik kanpo, 2.000 
bototik gorako aldearekin. Orain-
goan, EH Bilduko 6. zerrendakide 
Itxaso Etxebarria Astondoa eta 
VOXeko zerrendaburu Amaya 
Martinez Grisaleña izango dira 
lehiakide.

Igandean 258.851 arabar daude hautetsontzietara deituta. ALEA 

NORTASUN AGIRIA 
INORI EMAN GABE 
ERAKUTSI BEHARKO 
DA MAHAIETAN

INKESTEN ARABERA, 
EAJK ERAMANGO DITU 
ARABARREN BOTO 
GEHIEN

VOX EH BILDUREN 
SEIGARREN ESERLEKUA 
KENTZETIK BOTO GUTXI 
BATZUETARA DAGO

ESTITXU UGARTE LOPEZ DE ARKAUTE
Zaborra edukiontzietan pilatuta 
eta baita inguruetan barreiatuta 
ere; autokarabanak zein furgone-
tak aparkatzeko egokitutako tokiak 
gainezka; eta herrietako kale estuak 
bisitarien kotxeek okupatuta. Ho-
rixe izaten ari da panorama Ara-
bako toki askotan, pandemiaren 
ostean. 

Arabako Mendialdean mugi-
kortasuna erkidegoaren barruan 
baimendu zen lehenengo aste-
buruetan sortu ziren arazoak. 

Hala azaldu dio Anartz Gorrotxa-
tegi Kuadrillako lehendakariak 
ALEAri. "Sekulako jendetza egon 
da asteburuetan, batez ere mu-
gikortasuna ireki zutenean. Lehen-
biziko jende olde hori apur bat 
baretu zen hurrengo asteburuetan, 
behin Kantabriako eta beste er-
kidegoetako mugak ireki zituzte-
nean, orduan bizkaitarrak eta 
gipuzkoarrak beste toki batzue-
tara joateko aukera izan baitzuten".

Hiru tokitan atzeman dituzte 
Mendialdean arazo nagusiak: 

Kanpezuko Fresnedoko gunean, 
Okinan eta Izkiko parke natura-
laren sarreran, Korres herrian. 
"Fresnedoko ibai-igerilekuetan  
ehundik gora autokarabana pila-
tu dira zenbait egunetan –azaldu 
du Gorrotxategik–; gehiegizkoa 
izan da, ez dugu mediorik ezta 
azpiegiturarik ere horrenbeste 
jende jasotzeko". 

Ongi etorriak, baina errespetuz
Kanpezuko alkate Iber Basterrak 
ere Fresnedoko arazoari buruz 
hitz egin du hedabideetan:  "Ze-
rotik ehunera igaro gara, harritu-
ta gaude jende uholdearekin, 
gainezka egon gara eta herria ez 
dago prestatuta. Pozik gaude, alde 
batetik, bisitariak jasotzea poz-
garria delako, baina hiritik etortzen 
direnek jakin behar dute hemen 
ere arauak errespetatu behar di-
rela. Ongi etorriak dira baina 
errespetuz jokatu behar da".

Okinak ere pairatu ditu masifi-
kazioaren kalteak. Ihuda ibaiaren 
haitzartearen ibilbidea bertan 

Arazoak sortu 
ditu jende oldeak 
Arabako herri txikietan, Mendialdea eta Añanako kuadrilletan batik 
bat, konfinamenduaren ondorengo barneko turismoaren gorakada 
arazoak eragiten ari da. Errespetua eskatu dute alkateek.

Mendialdeko zenbait tokitan zaborra pilatu da zaborrontzietan, baina baita kanpoan ere. ANARTZ GORROTXATEGI

hasteko, ehunka gasteiztar hur-
biltzen ari da azken egunotan 
herri txikira. "Larunbat batean 90 
kotxe zenbatu genituen bertan  
–esan du Gorrotxategik–. Neka-
zarien herria da, eta bertakoak 
ezin ziren herritik mugitu, ezin 
zituzten traktoreak atera lanera 
joateko".

 Zaborra ere pilatu da inguruan. 
"Ez da kasu bakarra, Zekuianon 
ere baltsa txiki bat dago, eta aste 
honetan zaborrez beteta agertu 
da". Jokaera horien aurrean, erres-
petua eskatu du Mendialdeko 
Kuadrillako lehendakariak; eta 
herri txikiek azpiegitura aldetik 
dituzten mugak kontuan hartze-
ko. 

Parke naturaletan, mugak
Korresen, Izkiko parke naturala-
ren sarreran, ere izan dituzte ara-
zoak, autokarabanen aparkalekua 
gainezka egon baita zenbait as-
teburutan, eta goikoa erabili du-
telako bisitariek, herrikoa. "Pasa 
den astean erabaki genuen, Ko-
rresko Batzar Administratiboare-
kin batera, asteburuetan goiko 
aparkalekua mugatuta egongo 
dela eta soilik biztanleek erabili 
ahal izango dutela". Halaber, Ara-
bako Foru Aldundiak herrialde 
osoko parke naturalen aparkale-
kuetan autoen gehiegizko kopu-
ruak ezarri ditu: Lalastran 65 auto 
izango dira; Sarrian 148 auto eta 
22 autokarabana, Korresen 46 
auto eta 10 autokarabana, eta 
Lalezen 35 auto eta 8 autokara-
bana. Gainera, autokarabanek 
aldez aurretik baimena eskatu 
beharko dute Aldundiaren web 
orriaren bidez, posta elektronikoz 
edo parke natural bakoitzean, eta 
gaualdi kopuru mugatua egiteko 
aukera egongo da.

Autokarabanak arazo bihurtu 
dira ere Gaubean, azken astebu-
ruetan bisitari ugari hurbildu 

baitira bertako herri nagusietara, 
Espejora eta Uribarri Gaubeara, 
eta ez dute aparkatzeko tokirik 
aurkitu. Hartara, Udalak autoka-
rabanen aparkalekua egokitzeko 
obrak bizkortu behar izan ditu, 
eta aste honetan bertan martxan 
jartzeko asmoa du. Uribarri Gau-
beako igerilekuen aurrean egon-
go da aparkalekua, eta ur-zikinak 
garbitzeko biltegia izango da ber-
tan.

Añanako Kuadrillan, Zanbranan 
ere atzeman dute barne turismoa-
ren gorakada, eta neurriak eska-

tu ditu Aitor Abezia alkateak apar-
kaleku arazoak arintzeko. Uraren 
Ibilbidearen sarrera mugatzeko 
proposamena egin du Abeziak, 
eta Eusko Jaurlaritzari eskaera 
egin dio ehun plazatik berrogeita 
hamar plazara murrizteko Ber-
gantzungo aparkalekua. Gainera, 
plaza horiek aldez aurretik erre-
serbatu beharko lirateke eta 2,5 
euro ordaindu. Udalak ibilbidea 
mantentzeko inbertituko luke 
diru horren parte bat, eta gaine-
rakoa eskualdean kontsumitzeko 
bonu gisa itzuliko litzaioke. 

Korresko beheko aparkalekua, gainezka. ANARTZ GORROTXATEGI

Bergantzuko aparkalekuan zenbait egunetan ez da tokirik egon. ZANBRANAKO UDALA

Gaurkotasuna

ERREDAKZIOA GASTEIZ
Bi sute piztu dira Gardelegiko 
zabortegian zortzi eguneko epean, 
eta horrek Gasteizko Udalaren 
susmoak piztu ditu. Udaleko itu-
rriek azaldu dutenez, bi kasu "hain 
antzekoak, denboran hain jarraian 
eta hainbeste kointzidentzia di-
tuztenak" direla ikusita, ikerketa 
bat abiatzeko erabakia hartu dute. 

Azken sua uztailaren 5ean jazo 
zen; 20:00ak aldera piztu zen, eta 
23:30etarako itzali zuten suhil-
tzaileek. Aurrekoa, berriz, ekai-

naren 28an izan zen, eguerdian, 
eta ke laino handi bat eragin zuen, 
leku askotatik ikusteko modukoa. 
Material plastikoak pilatzen diren 
eremuan gertatu dira sute biak.

Ezbeharren aurrean, Eguzki 
talde ekologistak adierazi du hon-
dakinen politika osoa berrikusi 
behar dela, eta sute horien aurrean 
"gardentasuna" eskatu diote Gas-
teizko Udalari. Halaber, talde 
ekologistak nabarmendu duenez, 
hondakinen aire zabaleko sua 
"oso negatiboa" da osasunerako 

arriskutsuak diren kutsatzaileen 
emisioengatik, "hala nola dioxina 
eta furanoengatik eta hidrokar-
buro aromatiko poliziklikoenga-
tik". Hondakinak eta plastikoak 
erretzeak  arriskutsuak izan dai-
tezkeen "substantzia kutsagarriak" 
sortzea eragin dezakeela azpima-
rratu du talde ekologistak: "Kea 
eta lurrun toxikoak sortzeaz gain, 
airearen kalitateari larriki kalte 
egiten diote, eta instalazioekin 
muga egiten duten eremuko lu-
rrean, uretan eta herrietan sedi-
mentatuko diren partikulak ga-
rraiatzen dituzte".

Zaldibarretik hondakinak
Gardelegiko zabortegiak etxeko 
isurketak biltegiratzen ditu, eta 
industria-hondakinak biltzeko 
baimen tekniko eta administra-
tiboa ere badu. Hain justu, Zaldi-
barreko zabortegia kolapsatu 
ondoren areagotu da azken jar-
duera hori; eta gainera, Gasteizko 
Udalak aurkeztu berri duen txos-
ten batean ondorioztatzen du 
Gardelegiko zabortegian honda-
kin gehiago bildu daitezkeela. 
Dokumentuan adierazten denez,  
Udala legez behartuta dago hala 
eskatzen duten enpresen honda-
kinak onartzera, eta, horrez gain, 
Udalak irtenbide teknikoa du 
hondakin gehiago sartzearen in-
paktua saihesteko, erakundeari 
kosturik ekarri gabe. "Gainera, 
tona bakoitzeko ustiapen-kostua 
%65era jaitsi daiteke; beraz, eko-
nomikoki, bolumen handiago 
onartzea onuragarria izango li-
tzateke udal interesetarako".

Hondakinak sartzeko erritmo 
handiago hori konpentsatzeko, 
komenigarritzat jotzen du Uda-
laren txostenak eraikuntzaren eta 
eraispen-hondakinen instalazioa 
martxan jarri zenetik aktibo ez 
dagoen Gardelegiko geldoen pu-
tzua eraberritzea.

Hiriko hainbat tokitik ikusteko moduko kea isuri du Gardelegik. ALEA

Alarma piztu da 
Gardelegin
Gasteizko Udalak Gardelegiko zabortegiko suteak ikertuko ditu, nahita 
piztutakoak izan diren jakiteko. "Oso antzekoak, denboran oso jarraiak 
eta kointzidentzia handikoak" direla esan du.



Gaurkotasuna ekonomia

ERREDAKZIOA
Tuestako tomate hidroponikoen 
berotegia gelditzeko asmoz, aha-
lik eta alegazio gehien bildu nahi 
dituzte tokiko ekoizleek eta agroe-
kologiari lotutako zenbait elkartek. 
Hilaren 17a baino lehen aurkez-

tuko dituzte bildutako idazkiak 
Gaubeako udaletxean. Horietan 
proiektuari emandako baimena 
bertan behera uztea, jardueraren 
ingurumen inpaktuari buruzko 
azterketa egitea eta parte-hartze 
prozesu bat abiatzea galdegiten 

dute. "Gaubea modu egoki batean 
hobetzeko" premia aldarrikatu 
dute, "bertako lehen sektoreari 
lagunduz, eta horrela, ingurunea-
ren beharrak eta proposamenak 
aintzat hartuz".

"Informazio eza"
Udalak dagoeneko onartu du bai-
mena Hispalus enpresak Tuesta-
ko industrialdean, hogei hekta-
reako lurzoruan, tomateen negu-
tegi bat eraikitzeko. Alegazioa 
sinatzen dutenek, berriz, uste dute 
erabaki hori hartu aurretik Gau-
beako bizilagunak informatu behar 
zituela Udalak. "Gure etorkizunean 
eragina izango duen erabaki ho-
netan parte hartzeko aukera uka-
tu izana sumatu dugu".

Halaber, lurzoru ez urbaniza-
garrian halako enpresa bat koka-
tu aurretik, ingurumen inpaktua-
ri buruzko azterketa egitea beha-
rrezkoa dela jaso du alegazioak. 
"Proiektuak menpeko eta kalte-
bera izango den ekoizpen eredua 
ekarriko du; energia, teknologia 
aurreratua eta ur kantitate han-
diaren beharra duena, kantitatea 
saritzen duena; eta eredu indus-
trial produktiboa nahiago du, 
nekazal-eredu familiarra eta iraun-
korraren aurrean".

Negutegiaren kontrako oposizioa agerian geratu da Gaubeako merkatuan. ESTITXU UGARTE

Alegazioak Tuestako 
negutegiaren kontra
Gaubeako Udalari eskatu diote tomate hidroponikoen proiektua 
gelditzeko eta prozesu parte-hartzaile bat abian jartzeko.

ERREDAKZIOA
Euskal Herriko beste hainbat hi-
ritan bezala, Gasteizen ere sortu 
berri da 5G-a hedatzearen kon-
trako talde bat. Azken asteon, 
gainera, sinadura bilketa abiatu 
dute, Udalak 5G teknologia baz-
ter dezan "arriskutsua ez dela 
frogatzen den bitartean". Stop5G 
taldearen arabera, teknologia ho-

nen garapenak "gizartearen kon-
trola" areagotuko du, eta "osasun 
arrisku larriak" ekarriko ditu. "5G-
aren uhinak 4G-arenak baino 290 
aldiz indartsuagoak izango dire-
la kontuan hartuta, arriskua askoz 
ere larriagoa izango da".

Hartara, Gasteizko Udalari es-
katzen diote "prebentzio printzi-
pioa ezartzeko", 5G instalazioen 

ezarpena gelditzea, eta teknologia 
hau ezarri baino lehen bere in-
paktuaren ebaluazioa egitea, az-
terketa independenteen bidez.

Sinatzeko esku-orriak banatu 
dituzte hiriko hainbat tokitan. 
Tartean, Titania belardendan, Bio 
Alai Kontsumo ekologikoaren 
elkartean, Hala Bedin, Zapateneo 
liburutegian, Inguma dendan eta 
Zurrupa tabernan. Halaber, in-
ternet bidez sinatzeko: https://
forms.gle/7NdL9zJ2aB4F3j9f8 
esteka erabili daiteke.

Sinadura bilketa abiatuko dute Gasteizen, 
Udalak 5G teknologia baztertu dezan

ALEA 21

Apasos animalien babeserako 
elkarteko boluntario batzuek Gas-
teizko Armentiako udal txakurte-
giko langile bat salatu dute, 2018tik 
laneko jazarpena eta sexu-abusuak 
leporatuta. Gasteizko Udalak bar-
ne-ikerketa abiatu du auzi honen 
inguruan, eta Fiskaltzari igorri dio 
salaketa. Langile horrek iradoki-
zunak eta sexu-ukituak egin diz-
kiela salatu dute boluntarioek.

Gasteizko txakurtegiko 
langile bat ikertzen ari 
dira, sexu-abusuengatik

Gasteizko Armentiako txakurtegian salatu dituzte sexu-abusuak. 

Arabako ahaldun nagusiak ziur-
tatu duenez, azken asteotan Ara-
bako ekonomiak "hobekuntza 
motel bat" izan du, eta horrek 
diru-bilketaren jaitsiera arindu 
du, 82 milioi eurokoa izango bai-
ta, hasiera batean 100 milioi eu-
rokoa izango zela uste zuten arren. 
Negozioak irekitzearekin eta en-
presa-jarduera berreskuratzea-
rekin lotu du aldaketa.

Diru-bilketaren 
aurreikuspenak hobetu 
ditu Aldundiak

Ramiro Gonzalez ahaldun nagusia. AFA

Ignacio Aldecoa sarien XLIX. edi-
zioa kaleratu dute, eta berrikun-
tza nabarmenekin datoz aurten. 
Edizio honetako epaimahaiak 
hautatzen dituen egileek hilabe-
te batzuk eta finantzaketa izango 
dituzte sortzeko eta idazteko, eta 
ez alderantziz;  Katixa Agirre, Iban 
Zaldua, Txani Rodriguez eta Ale-
xander Gurrutxaga irakasle eta 
idazleek osatuko dute epaimahaia. 

Nobedadeekin datoz 
aurtengo Ignacio 
Aldecoa sariak

Ekologistak Martxan taldeak sala-
tu duenez, bi sai hil dira Badaiako 
parke eolikoko haize-errotetako 
batekin talka egin ostean. Anima-
lietako bat ostiralean agertu zen 
aerosorgailu baten azpian, eta 
bigarrena, hurrengo astean. Ez da 
lehenengo aldia horrelako ezbeha-
rrak gertatzen direla Badaian. Alta, 
Elgeakoa da animalien istripu 
gehien eragiten duen parkea.

Bi sai hil dira Badaiako 
erroten kontra talka 
egin ostean

Badaiako parke eolikoan hilik agertutako sai bat. EKOLOGISTAK MARTXAN



Ekainaren 29an kamioi baten 
atoitik erori zen Aretxabaletako 
obra batean eraikuntza lanetan 
ari zen langile bat. Zauri oso larriak 
egin zituen, eta ospitalean hil egin 
zen ostiralean. Hildakoa Izobex 
Construcciones SL enpresako 
langilea zen. Istripuaren momen-
tuan Adania enpresarako azpi-
kontratatuta zegoen, Aretxabale-
tako promozio batean lanean.

Langile bat hil da, 
kamioi baten atoitik 
erori eta gero

CCOOk kontzentrazioa egin zuen asteartean, SEAren aurrean. CCOO

Izan bidea, ibiltarien sarea dina-
mika martxan jarri du Sarek eus-
kal preso eta errefuxiatuen etxe-
ratzea aldarrikatzeko. Kanpaina 
horren baitan, abuztuaren 1ean, 
Gasteizko Plaza Berrian,1.182 
kilometro egingo dituzte bizikle-
ta estatikoetan. Kilometro horiek 
dira Arabako preso bat bisitatze-
ko senideek eta lagunek, astebu-
ruro, egin behar duten distantzia.

1.182 kilometro egingo 
dituzte, presoak 
etxeratzearen alde

Salmentak murriztu arren, Vidra-
la enpresak 130 milioi euroko 
inbertsioa egitea aurreikusi du, 
azpiegituretan. Horietako 20 Lau-
dioko faktorian izango dira. Zu-
zendaritzak uste du koronabiru-
saren krisiaren ondorioz salmen-
tak %5 eta %10 artean murriztu-
ko direla eta etekinak, berriz, %15 
eta %25 artean. Halere, inbertsioak 
mantenduko ditu.

Vidralak 20 milioi 
euroko inbertsioa 
iragarri du Laudion

10:00etatik hasita, txandak banatuko dituzte espetxera bidaia irudikatzeko. HALA BEDI

MIRIAN BITERI

Amaitu berri den El 
Conquistador del Caribe 
telebista saio arrakastatsuan 
parte hartu du Eider Garcia 
Durana gasteiztarrak. 
Osakidetzan lanean dabilen 
erizain-laguntzaileak 
programan bizi izandako 
esperientziaz eta bere ohiko 

bizimoduaz egin du berba 
datozen lerroetan. 
Zergatik animatu zinen El Conquis-
en parte hartzera?
Erronka pertsonal bat zen. 
Taldeka lehiatu izan naiz beti, 
baina, inoiz ez nire buruaren 
kontra. Lehen, 40 kilo gehiago 
neuzkan gainean; denborarekin 
pisua kentzen joan banaiz ere, 
oraindik ere zalantza asko 

nituen: tartean, astiro egiten 
nuela korrika edo gauza asko 
egiteko gai ez nintzela. Saioak 
nola nabilen frogatzeko aukera 
eman dit; gorputza eta burua 
neurtu ditut bertan.
Finalera heldu zara, beste bost 
taldekideekin batera. Gustura 
geratu zara egindakoarekin?
Bai, gustura geratu naiz baina 
duelu gehiagotan parte hartu 

"Gorputza eta burua neurtu 
ditut 'El Conquis' saioan"
EIDER GARCIA DURANA 'EL CONQUIS' TELEBISTA SAIOKO PARTE-HARTZAILEA

EITB-ko 'El Conquistador del Caribe' telebista saioan parte hartzea "erronka pertsonal" bat izan da Eider 
Garcia Durana gasteiztarrarentzat. Finalera iristea lortu zuen, eta hortaz, pozik dago egindakoarekin.

Eider Garcia Durana lehiakidea, joan den astelenean, Gasteizen. MIKEL BURUAGA

nahi nuen. Programa osoan bi 
bakarrik egin ditut eta nik ondo 
pasatzen nuen dueluak egiten; 
saioa benetan bizi nahi 
baduzu, horrelakoak egin 
behar dituzu; adrenalina asko 
sortzen da horietan. Bestetik, 
aukera izan dut telebista saioak 
nola funtzionatzen zuen 
ikasteko, eta baita nik neuk 
zelan funtzionatzen dudan ere, 
eta pozik nago erantzunarekin.
Publikoaren saria jasotzeko 
atarian geratu zara...
Pena ematen du, 5.000 euro 
direlako. Baina, Mikel Perezek 
merezi zuen. Oso arerio ona 
nuen aurrean eta haren kontra 
galtzea niretzako ez da galtzea. 
Hilabete inguru eman zenuen 
Dominikar Errepublikan lehiatzen. 
Nolakoa izan da esperientzia?
Ikaragarria. Oso gogorra, baina 
aldi berean oso positiboa ere 
izan da. Maila guztietan 
neurtzen zara. Sentimendu 
kontrajarriak dituzu: egun 
batean oso pozik zaude eta 
handik minutu batzuetara, oso 
txarto. Sentimendu guztiak 
hiruzpalau bider bizi dituzu 
egun bakar batean. 
Zer izan da gogorragoa, alde 
fisikoa edo psikologikoa?
Psikologikoa. Gorputzak 
jasaten du ematen diozuna 
baina buruak ez. Zure buruak 
baietz esaten baldin badu, 
gorputzak egin egingo du; 
baina buruak ezetz esaten 
badu... 
Ordu asko dituzue gainera bertan 
pentsatzeko...
Hori da. Azkenean, egun batek 
24 ordu ditu eta jokatzen, 
gehienez, lau ordu ematen 
dituzu, immunitate jokoa eta 
duelua, biak gehituta. Hortik 
aurrera, beste 20 ordu ematen 
dituzu ezer egin gabe. 
Zein izan da bizi izan duzun 
momenturik gogorrena? 

Finala izan zen nire 
esperientzia txarrena; ezin izan 
nuelako jokatu. Proba hainbat 
zatitan zegoen banatuta eta ni 
lehenengoan geratu nintzen, 
banderatxoa topatu ezinda. Bi 
ordu eman nituen bilatzen, ez 
aurrera ez atzera, eta ezintasun 
ikaragarria sentitzen duzu ezin 
duzulako jokatu. Bestetik, 
telebista saioa nahiko 
aurreratuta zegoela, eskuak eta 
hankak lotuta genituela egin 
genuen immunitate jokoa ere 
oso gogorra izan zen niretzako. 
Eta momentu atseginena?
Lehen duelua gainditzea; nire 
lehen neurketa pertsonala izan 
zen eta ondo egiteko gai 
nintzela ikustea oso positiboa 
izan zen. Momentu hori 
ikaragarria izan zen. Bestetik, 
zazpi astez joko guztiak galdu 
eta kanpamendu oso txiroan 
edo infernuan egon ostean, 
lehia bat berriro ere irabaztea 
izugarria izan zen. 
Harreman bereziak sortuko dira 
horrelako esperientzia batean, 
ezta?
Bai. Familia bat bezalakoa 
gara. Kontuan hartu behar da 
ordu asko eman ditugula 
batera eta harreman oso 

politak sortzen direla. Maja 
taldeko neska guztiekin eta 
Guaragua mutil taldekoekin 
oso harreman ona badaukat 
ere, Idoia ahizpa bat bezalakoa 
da; gainera, hasieratik 
amaierara egon gara batera. 
Errepikatuko zenuke?
Bai, zalantza barik. Saioak, 
dena dela, badu alde mediatiko 
bat horrenbeste gustuko ez 
dudana.   
Telebista saioa amaitu da 
dagoeneko. Ohiko bizimodua 
berreskuratu duzu dagoeneko?
Oraindik, ez. Programak, alde 
batetik, zoriontsu egiteko 
gaitasuna du; baina, bestetik, 
esan bezala, ezaguna egiten 
zaitu eta zerbait hartzera 
baldin bazoaz, adibidez, ez 
zaude lasai; jendea zuri begira 
dago. Egoera horri, gainera, 
Covid 19 birusak sortutakoa 
gehitu behar zaio. Gauzak 
horrela, herrian nago bizitzen, 
eta oso gutxitan nator 
Gasteizera. Eta horrela 
jarraitzeko asmoa dut; negura 
arte behintzat han geratuko 
naiz. 
Eider Garcia Durana apur bat 
gehiago ezagutuko dugu jarraian. 
Errugbira jokatzen duzu.
Bai, sei urte daramatzat 
Gaztedin. Ikastolan nengoela, 
egun batean erakustaldi bat 
egitera etorri ziren; gustuko 
izan nuen eta probatzera 
animatu nintzen. Hasierako 
asmoa zen entsegu bat 
amaitzea gelditu gabe, baina 
pixkanaka, urtero helburu berri 
bat jarrita, norgehiagokak 
jokatzera heldu naiz. 
Margotzea ere gustuko duzu...
Hala da. Txikitatik gustuko izan 
dut. Erizain-laguntzailearen 
ikasketak aukeratu nituen 
tatuatzailea nahi dudalako 
izan, eta horretan nabil. Asmoa 
dut, baina presa barik. 

"PROGRAMAN 
SENTIMENDU GUZTIAK 
HIRUZPALAU BIDER 
BIZI DITUZU EGUN 
BAKAR BATEAN"

"IDOIA AHIZPA BAT 
BEZALAKOA DA; 
HASIERATIK 
AMAIERARA EGON 
GARA BATERA"

Euskarabentura, erronka lehia
Aurten udaleku ibiltaririk izango ez bada ere, Euskarabentura 2.0 Edizio Mugatua lehiaketa antolatu 
dute; sare sozialen bitartez, hainbat ekintza eta jarduera proposatuko dituzte.

ERREDAKZIOA

Ibilbidea hasi zuenetik 
EuskarAbentura Elkarteak 
udaro Euskal Herriko eta 
diasporako 120 gazte eraman 
izan ditu Euskal Herriko lurrak 
oinez zeharkatzera. Covid-19 
birusak sortutako osasun 
krisiaren ondorioz, ordea, 
2020ko uztailean ezin izango 
dute gazteentzako jarduera 
ibiltari hau gauzatu.

Horren aurrean, 
EuskarAbentura Elkarteak 
gazteen aisialdirako alternatiba 
berriak proposatu ditu, 
egitasmoa egoera berrira 
moldatzeko eta aurtengo udan 
aisialdiaren alorrean egongo 
diren "hutsune eta beharrak 
asetzeko" asmoz.

Horregatik, ekintza eta 
jarduerak sare sozialen bitartez 
proposatuko dituzte, talde lana 
bultzatzeko, ingurumenarekiko 
errespetua bultzatzeko, 
sormena garatzeko, gazteen 
arteko harremana indartzeko 
eta euskararen erabilera 
sustatzeko, besteak beste. 
Horrez gain, gazte euskaldunen 
sarea indartu eta Euskal Herria 
eta bere kulturaren ezagutzan 
sakondu nahi du 
EuskarAbenturak.

Euskarri nagusia elkartearen 
Instagram kontua izango da, 
baina Whatsapp, Youtube eta 
EuskarAbenturaren webgune 
ofiziala erabiliko dituzte ere

Apuntatzeko aukera 2001 eta 
2005 urteen artean jaiotako 

gazteek izango dute soilik, eta 
2-5 gaztez osatutako taldeak 
sortu beharko dituzte.

Izen-ematea zabalik dago 
jada, eta hilabete osoan zehar 
egongo da apuntatzeko aukera. 
Lehiaketan parte hartu nahi 
duten gazteek talde bat osatu, 
argazki bat atera, taldeari izen 
bat jarri eta Instagrameko 
mezularitza sistemaren bitartez 
jakinaraziko beharko dute.

Sariak
Asteroko erronkek irabazle 
bana izango dute, 
EuskarAbenturako katilu edo 
totebag bat eramango dute 
irabazleek. Antolatzaileek 
azaldu dutenez, sari batzuk 
Instagram bidezko bozketa 

bitartez egingo dira eta beste 
batzuk elkartetik baloratuko 
dituzte.

Gainera, hilabete osoko 
erronkak podium bat izango 
du, eta lehen 3 taldeek saria 
eramango dute: 
EuskarAbenturako materiala, 
euskal kulturako saski bat, eta 
lehen taldeak, gainera, 
aterpetxe batean gau bat 
irabaziko du.

Azkenik, EuskarAbentura 
2021eko ediziorako bi plaza 
zozkatuko dituzte parte-
hartzaileen artean: plaza bat 
adin txikikoentzat, parte-
hartzaile bezala joateko; beste 
plaza bat adin nagusikoentzat, 
begirale laguntzaile bezala 
joateko. 

Ibilaldirik ez da izango aurten, baina erronkarik ez da faltako. EUSKARABENTURA

Estazio meteorologiko bat duen 
zunda-globo bat jaurti dute 
Gasteizko Samaniego 
ikastetxeko ikasleek, 
estratosferara. Cristina Arguijo 
zuzendariak azaldu duenez, 
kurtso osoan zehar garatutako 
esperimentu baten ginga izan 
da jaurtiketa. "Gaitasun guztiak 
garatzeko saiakera izan da: 
zientifikoak, teknikoak eta 
plastikoak". Bi urtetik hamasei 
urtera dituzten ikasleek parte 
hartu dute ekintza horretan; 
"ikastetxearen proiektu 
orokorra izan da".

Jon Mujika fisika eta kimika 
irakasleak bere aldetik azaldu 
duenez, Samaniegoko ikasleek 
bidalitako zunda 
meteorologikoak estratosferan 
eztanda egingo du, eta ondoren 

bila joan beharko dira. Hori 
egiteko sistemak aztertu 
beharko dituzte ikasleek. 
"GPSaren bitartez ezinezkoa 
denez bilatzea, irrati-uhinen 
bidez egin beharko dute".

Bidalitako zundak kamerak 
ditu barruan, irudiak lortu ahal 
izateko. Gainera, "ikasleek 
beraiek zientzia tailerrean 
diseinatu duten estazio 
meteorologiko bat du, sentsore 
batekin, neurtuko duena presio 
atmosferikoa, tenperatura, 
hezetasun erlatiboa eta 
altuera". Samaniegoko DBHko 
ikasleek diseinatu eta 
programatu dute zunda hori, 
"soldatzen ere ikasi dute".

Hasiera batean, globoaren 
jaurtiketa martxoaren 27rako 
aurreikusita zegoen, baina 
koronabirusak agindutako 
konfinamendua eta haizeak 
atzeratu egin zituzten planak. 
Uztailaren 1ean ere baztertu 
egin zuten globoa jaurtitzea, 
itsasora erortzea aurreikusten 
zutelako, eta horrek erreskatea 
zailduko zuen. 

SamanieGORA goaz! misioa landu dute ikasturte honetan ikasleek, eta zunda bat jaurti dute espaziora. SAMANIEGO IPI IKASTETXEA

Estratosfera zelatatzeko zunda
Pandemiaren ondorioz martxoan jaurtitzekoa zen globo meteorologikoa iragan asteko ostiralean jaurti 
dute Gasteizko Samaniego IPI ikastetxean, SamanieGORA goaz! misioaren barruan.

Ikasleak zundarekin. MIKEL BURUAGA



Hamaika saltsa

Covid-19ak pikutara bidali 
digu urtea. Kontrakoa 
esaten duena beste planeta 

batean bizi da edo maskarak 
saltzen ditu. Dena delakoa, 
oraindik uztailean gaude eta 
enpresen ikuspegitik urtea libratu 
behar da. Ekonomia 
berreskuratzea eta dirua 
"mugitzea" inoiz baino 
garrantzitsuagoa bihurtu da… 
baina egoerak ez du laguntzen.

Enpresen eta komertzioen 
ikuspegitik egoerari buelta 
emateko konfinamenduaren 
asteetan galdu diren salmentak 
berreskuratu behar dira. 
Errealistak izanda, ziurrenik ezin 
izango da osoa berreskuratu, eta 
argi dute salmenten eta bezeroen 
murrizketa bat jasango dutela. 
Baina ezin dute amorerik eman 
eta salmentak areagotzeko 
momentua da. Eta zer da saltzeko 
prozesuan gehien laguntzen 
duena?  

Salmenta prozesuetan, bai 
salmenta sinpleetan zein 
konplexuetan, harreman 
pertsonalak jokatzen zuen 
paperari ez genion behar 
bezalako garrantzia ematen. 
Ziurtzat jotzen genuen produktu 
edo zerbitzuen aurrez aurreko 

aurkezpen bat egiteko aukera 
egongo zela, eta orain ikusten ari 
gara urruneko aurkezpenak eta 
azalpenak bezeroa 
konbentzitzeko oztopo bat direla. 
Mozten diren bideo-deiek, 
kalitate eskaseko kamerek, 
logelako zein egongelako 
atzealdeek… ez dute laguntzen. 
Are gehiago enpresa baten bezero 
potentzialak ez badira mundu 
informatikoan eroso mugitzen. 
Denok ikusi izan dugu nola 

printzipioz erraza izan beharko 
liratekeen QR kodeen bidezko 
menuen irakurketak odisea 
moduko bat bihurtzen diren 
zenbait mahai-lagunentzat. Askok 
pentsatuko dute: jada zailak 
bihurtu diren eguneroko ekintzei 
nire ezjakintasun teknologikoa 
publikoki aurkeztu behar baldin 
badut, hobe etxean geratu. 

Baina birus honek bidean 
jartzen dizkigun erronkei aurre 
egin behar diegu, ikuspegi 
guztietatik. Amore ematea ez da 
aukera bat. Beraz, bai enpresek, 
komertzioek, jatetxeek zein 
bezeroek esfortzu txiki bat egin 
beharko dugu ekonomia guztiz 
hoztu ez dadin. Agian online 
saltzen duten enpresetatik 
ikasteko momentua da. Nola 
saltzen dute bezeroa fisikoki inoiz 
ikusi gabe? Nola erosi eskuetan 
izan ez duten produktu bat?  

Harreman pertsonala guztiz 
galdu gabe, noizbait normaltasun 
berria normaltasun zaharrera 
bueltatuko baita, urruneko 
salmenta indartzeko unea da. 
Aukera bat bezala ikusten 
badugu, fisikoki gertu ez dauden 
bezeroak erakartzeko bidea izan 
daiteke. Momentu honetan eta 
etorkizunean ere.  

Eta orain... nola saldu?

PIXABAY

ARRATE SANCHEZ
OREKA IT

TEKNOLOGIA

AGIAN ONLINE SALTZEN 
DUTEN ENPRESETATIK 
IKASTEKO UNEA DA. 
NOLA EROSI ESKUETAN 
IZAN EZ DUZUNA?

28 ALEA

N azioarteko zinemaldi 
ezberdinetan harrera 
primerakoa jaso eta 

gero (Canneseko jaialdian 
L’Oeil D’or dokumental 
onenaren saria irabazi zuen 
2018an), gure pantaila 
handietan izan da La Familia 
Samuni dokumentala. 

Berun Urtu operazioa 
izenpean ezagutzen da  
Israeleko armadak 
palestinarren aurka egindako 
erasoa, 2008ko abendutik 
2009ko urtarrilera jazo zena. 
Garaian, mugak guztiz itxita 
bazeuden ere, Gazara ailegatzea 
lortu zuen Stefano Savona 
zuzendariak eta, bertan, 
erasoen mehatxupean garatzen 
zen egunerokotasunaren 
erretratua filmatu zuen Cast 
Lead (2009) dokumentalean.

La familia Samuni garai 
horretantxe filmatzen hasi zen. 
Armada israeldarrak erasoa 
eten zuenean, Gazarantz 
abiatzeko aukera izan zuen 
Savonak eta hiriaren inguruko 
landa-eremuan Samuni 
nekazarien komunitatea 
ezagutu zuen. Zuzendaria 
ailegatu baino aste batzuk 
lehenago, israeldar indarrek 
Samuni komunitate baketsuko 
29 lagun erail eta haien 
lurraldea guztiz suntsitu zuten. 
Paradisu emankorra zen 
hartatik, olibondo bakan batzuk 
baino ez dira geratzen 
hondarren artean eta umeek 
tiroz jositako aitaren gorpuaz 
hitz egiten dute asaldatu gabe. 

Dokumentala, hala eta guztiz 
ere, ez da masakrearen edo 
familiaren dolu sakonaren berri 
ematera mugatzen. 
Zuzendariak uko egiten dio 
"biktima" kategoria 
murriztaileari, ikuspegi horrek 
ekar ditzakeen arazoez guztiz 
kontziente: "Banako bezala 
desagertzen dira, bakoitzaren 
pertsonalitatea eta aniztasuna 
ezabatzen da. Gertaeratik 
harago diren guztia, ziren 
guztia eta, hein batean, 
etorkizunean izango direna 
desagertzen da. Nik Samuni 
familiari existentzia bueltatu 
nahi nion, gertaera 
zorigaiztokoaren pisuaren 

azpian bai hildakoak zein biziak 
ehorzteari utzi". 

Planteamendu egoki bezain 
beharrezko horretan errotuta, 
filmak erasoaren aurreko zein 
ondorengoko komunitatearen 
bizimodu arruntera hurbiltzen 
gaitu: umeen jolasak, etxearen 
garbiketa edo ezkontza 
ospakizunak. Savonak 
filmatutakoari, Simone 
Massiren animazio lan ederra 
gehitzen zaio, iraganeko 
bizitzaren edo erasoaren 
beraren eguneko irudiak 
sortzeko. Marrazkion trazu 
urduri eta aldakorrek montaje 
poetikoagorako bidea irekitzen 
dute, animazioak errealitate 
lazgarrienak jorratzeko duen 
ahalmenaren inguruan 
hausnartzeko aukera ematen 
duten bitartean.  

Mina eta suntsipena 
ezkutatzeko beharrik gabe 
lortzen du dokumentalak 
Samuni familiako kideen distira 
harrapatzea. Hala, biktima eta 
heroien paradigmatik 
urrunduz, auziaren 
protagonista zuzenak diren 
horiei ematen die ahotsa, 
etorkizunera irekita dagoen 
kontakizun zintzo bezain latza 
aurkeztuz. Ikusi beharreko obra 
zinez txukuna dugu La Familia 
Samuni.   

'Gaur, Gazan'

KOMUNITATEKO UMEEK 
TIROZ JOSITAKO 
AITAREN GORPUAZ HITZ 
EGITEN DUTE 
ASALDATU GABE

'LA FAMILIA SAMUNI'

IXONE SANTAMARIA VIDAN
ZINEMAZALEA

ZINEMA

Euskararen Agenda

Familia irteerak, GEU Elkartearekin

GEU Elkartean familia irteera zikloa prestatu dute 
uztailerako. Guztira, hiru irteera egingo dira datorren 
astean Gasteizko hainbat parkeetara, bertako flora 
eta fauna ezagutzeko: hilaren 14an, asteartea, 
Salburua parkera joango dira; asteazkenean, 
Armentiako parkean Naturarte tailerra egingo dute; 
eta ostegunean, Olarizuko parkea bisitatuko dute. 
Irteera guztiak 18:00etatik 19:00ak arte izango dira, 
eta izena emateko honako datuok bidali behar dira 
aisia@geuelkartea.eus helbide elektronikora edo 688 
734 941 telefono zenbakira: parte-hartzailearen 
izen-abizenak, telefono zenbakia, helbide 
elektronikoa eta zenbat lagun joango diren (haurrak 
eta helduak).ATARIA

'Baldin bada', Bastidako kaleetan

Uztailaren 4tik irailaren 5era bitartean, egitarau zabala 
osatu dute Bastidako Kale Antzerkia jaialdiaren 
aurtengo edizioan, zazpi antzerki konpainiaren 
eskutik. Asteburu honetan, Shakti Olaizola zirku 
konpainiaren Baldin bada izeneko ikuskizunaren 
txanda izango da; larunbatean hasiko da emanaldia, 
20:30ean. Aho zabalik utziko ditu ikusleak zirku, 
antzerki, musika eta pinturaren arteko konbinazio 
honek; besteak beste, kontorsioa, akrobazia, dantza 
eta antzerkia uztartuko dira bertan, margolari eta 
musikari banaren bihurrikeriak eta abenturak 
kontatzeko. Emanaldiak 45 minutu inguru iraungo du 
eta, esan bezala, kalean izango da; horretarako 
sarrera debalde da.  SHAKTI OLAIZOLA

Liher taldea, Korterrazan

Korterraza Film Laburren jaialdiaren kontzertu 
sortaren barruan, kontzertua eskainiko du Liher 
taldeak ostiralean, uztailaren 10ean, 19:30ean, 
Gasteizko Iparraldeko Parkean. Aire zabaleko film 
laburren lehiaketaren aurtengo edizioa uztailetik 
irailera bitartean egiten ari dira, eta azken urteko film 
nabarmenenak ikusteko aukera eskaintzen du; 
denera, 26 proiekzio antolatu dira Arabako 24 
herritan. Gasteizen, uztailaren 8tik 11ra arte da; 
besteak beste, Jose Mari Goenaga eta Aitor Arregiren 
Mateoren ama, Ander Iriarteren Mirokutana eta 
Andrea Casasecaren Era yo film laburrak ikusi ahalko 
dira. Eta sei kontzertu ere izango dira, zine 
emanaldiekin batera; tartean, Liher taldearena.LIHER



Irakurleen txokoa

Babestu Arabako euskarazko kazetaritza, eta 

jaso ALEA astero zure etxean (55 euro urtean). 

alea.eus/harpidetzak/

Ibernalo landetxean menua
Bi lagunentzat

Kanpezuko Ibernalo landetxean bazkaltzeko 

bi pertsonarentzako eguneko menua 

zozkatuko du ALEAk. Parte hartu uztailaren 

21a arte; 12:00ak baino lehen. Hilaren 24ko 

ALEAn argitaratuko dugu irabazlearen 

izena.

Zer gertatuko da igandeko hauteskundeetan? Nola banatuko dira jokoan dauden 

eserlekuak? Parte hartu ALEAk Eusko Legebiltzarrerako hauteskundeei begira 

martxan jarritako porran, eta irabazi ezazu Errigorako saski bat. 

PARTE HARTU  www.alea.eus/zozketakZOZKETAK

HAUTESKUNDE AUTONOMIKOEN GAINEKO PORRA




